
გურჯიევი გიორგი ივანეს ძე

გ. გურჯიევი

გურჯიევი გიორგი ივანეს ძე [1. I. 1872, ალექსანდროპოლი
(ახლანდ. გიუმრი), სომხეთი, – 29. X. 1949, პარიზი],
თეოსოფი, აღმოსავლური ოკულტიზმის მიმდევარი,
ქრისტიანული მისტიკურ- ანთროპოლოგისტური მოძღვრების
ავტორი. წარმოშობით ბერძენი. ბავშვობა გაატარა
ალექსანდროპოლში, ყარსსა და თბილისში. შეისწავლა
ქართ. ენა. საქართველოდან სრულიად ახალგაზრდა
გაემგზავრა აზიისა და აფრ. ქვეყნებში, ხანგრძლივად
ცხოვრობდა ტიბეტში. გადმოცემით, ტიბეტ-ინგლ. ომის
წლებში (XX ს. დასაწყისი) იყო დალაი-ლამას მრჩეველი.
დაეუფლა იოგების მოძღვრებას, ოკულტიზმსა და
სპირიტიზმს. 1913 გ-მა მოსკოვსა და პეტერბურგში

შემოიკრიბა მოსწავლეთა და თანამოაზრეთა დიდი ჯგუფი. სხვადასხვა წლებში
მოღვაწეობდა ესენტუკში, თბილისში, სტამბოლსა და პარიზში. 1919 გ-მა თბილისში გახსნა
„ადამიანის ჰარმონიული განვითარების ინსტიტუტი". დამოუკიდებელი საქართველოს
მთავრობამ მას გამოუყო ორსართულიანი შენობა (ნიკოლოზის ქ. №22, ახლანდ ი.
ჯავახიშვილის ქ.), სადაც გ. ატარებდა საჯარო ლექციებს თავისი მოძღვრების იმ ძირითად
საკითხებზე, რ-ებიც მაშინ გამოქვეყნებული არ ჰქონდა. თბილისში გ. დაუახლოვდა ქართვ.
ინტელიგენციას, კერძოდ, გ. რობაქიძეს, თანამშრომლობდა კომპოზიტორ თომას
ჰარტმანთან, მხატვარ ალექსანდრე ზალცმანთან; ჟაკ დალკროზის სისტემის თბილისის
რიტმული ტანვარჯიშის სკოლის დამაარსებელ ჟანა მატინიონზალცმანთან. 1822-იდან
გარდაცვალებამდე ცხოვრობდა და მოღვაწეობდა თავდაპირველად პარიზის მახლობლად
(ფონტენბლო), ხოლო 1933-იდან კი – პარიზში. აქ შეიქმნა გ-ის „ყველა და ყველაფერი



(ანუ ბელზებელის საუბარი თავის შვილიშვილთან)" და სხვა თხზულებები, რ-ებსაც
ავტორის გარდაცვალების შემდეგ აქვეყნებდნენ მისი მოწაფეები. გ-ის მოძღვრების
თანახმად, ადამიანი არასრულქმნილი იბადება, მისი ცნობიერება მთვლემარე
მდგომარეობაშია, რის გამოც ინსტინქტები სჭარბობს ცნობიერ ქცევებს. საჭიროა ჩვენი
ნამდვილი „მე"-ს აღმოჩენა, არაცნობიერი ქცევის აღკვეთა და ცნობიერების სრული
ამოქმედება. ამ პროცესს იგი ადამიანის ევოლუციას უწოდებს და სულის უკვდავყოფის
გზად სახავს. გ. თვლის, რომ ადამიანი თვითგანვითარებადი სისტემაა, რ-ის სრულქმნა
შესაძლებელი და აუცილებელია. გ-ს მოწაფეები და თაყვანისმცემლები უწოდებდნენ
„კაცობრიობის სულიერი კულტურის განმაახლებელს", „დიდ მოგვს", "უდიდეს
მოაზროვნეს", რ-იც იღვწოდა დასავლეთის კულტურის დეკადანსისა და დაღუპვისაგან
გადასარჩენად. გ-ის ცხოვრება და შემოქმედება ფართოდ აისახა როგორც უცხოელი, ისე
ქართველი ავტორების შრომებში (პ. უსპენსკი, კ. იორდანი, ო. და თ. ჰარტმანები, მ.
კვესელავა, ს. ავალიანი, ლ. დადიანი, მ. ხომერიკი). გ-ის მოწაფეთაგან განსაკუთრებით
საყურადღებო პიროვნებაა რუს. წარმომავლობის ინგლ. ფილოსოფოსი პ. დ. უსპენსკი
(1878– 1942), რ-იც პლატონიზმისა და აღმოსავლური მისტიკურ-რელიგ. მოძღვრებების
მიმდევრად ითვლება. თავის შრომებში იგი გადმოსცემს გ-ის მოძღვრების ძირითად
იდეებს. 2007 თბილისში იტალიის საელჩოს ეგიდით ჩატარდა გ-სადმი მიძღვნილი
საერთაშორისო კონფერენცია.

